
Cyfeirnod allweddol:

 “Siarad ar ran y bobl hynny sydd heb lais, ac amddiffyn y rhai sydd wedi colli popeth. Coda dy lais o'u plaid nhw, barna'n gyfiawn, a dadlau dros hawliau'r anghenus a'r tlawd.” (Diar.31:8-9)
Diffiniad

· Mae syniadau am hawliau dynol wedi datblygu dros sawl canrif.  Yn ddelfrydol hawliau dynol yw’r hawliau a’r rhyddid sylfaenol y dylai pob person yn y byd fod yn berchen arnynt. 
· Os darllenwn y Datganiad Cyffredinol o Hawliau Dynol a gyhoeddwyd ar 10 Rhagfyr 1948 gan y Cenhedloedd Unedig mae’n amlwg nad yw pawb yn y byd yn berchen ar bob un ohonynt.  Yn sylfaenol mae’n datgan bod pob unigolyn yn cael ei eni yn rhydd a chyfartal.*
· Mae llawer o ddadlau ynglŷn â hawliau dynol: hawl y lleidr yntau hawl yr un a gollodd eiddo?  Hawl y llofrudd yntau hawl y teulu a gollodd aelod?  Hawl y babi yn y groth yntau hawl y fam?  Yr hawl i bleidleisio a mynegi barn: nid yw hyn yn bosib mewn nifer fawr o wledydd.  Ar adegau mae diffinio hawliau dynol yn peri anawsterau mawr.
· Caiff hawliau dynol eu seilio ar egwyddorion craidd, megis urddas, tegwch, cydraddoldeb, parch ac annibyniaeth.
A ellir cyfyngu hawliau dynol o gwbl?
· Nid yw hawliau dynol yn absoliwt. 
· Gellir cyfyngu eich hawl i ryddid mewn amgylchiadau penodedig, megis os ydych yn cael eich euogfarnu a’ch dedfrydu i garchar.  Gellir cyfyngu hawliau, er enghraifft, os bydd angen hyn er mwyn diogelu hawliau unigolion eraill, neu er budd y gymuned ehangach.  
 Hawliau yn y Beibl
· Mae pobl wedi eu creu gan Dduw ar ei lun a’i ddelw ef. O’r herwydd mae gennym rai hawliau arbennig (Gen. 1:26-27). 
· Cyfeirir yn yr HD at hawliau merch (Ex. 21:9), hawliau priodasol (Ex. 21:10) a hawliau’r cyntaf-anedig (Deut. 21:16). 
· Mae 2 gyfeiriad pendant at hawliau yn y TN. Mae Paul yn siarad am hawliau apostol (1 Cor. 9). Yn Heb. 12:16 mae cyfeiriad at Esau a werthodd ei hawliau fel y mab cyntaf anedig.
· Yn ogystal mae Paul yn egluro bod Cristnogion trwy Iesu Grist yn cael eu  mabwysiadau ac yn blant i Dduw.  Wrth fabwysiadu plentyn, mae’r plentyn hwnnw yn derbyn yr un hawliau cyfreithiol â’r plant naturiol (Gal. 4:5). I Gristion dyma’r hawl bwysicaf, sef yr hawl i alw ei hun yn blentyn i Dduw.
· Yn y Beibl mae hawliau yn deillio o, ac yn perthyn i, Dduw. 
Cyfrifoldebau 
· O’r Beibl mae’r delfrydau am hawliau dynol yn deillio: tegwch, cyfiawnder a charedigrwydd  at eraill.
· Mae’r 10 gorchymyn yn gwahardd llofruddio, lladrata, godinebu, chwenychu, rhoi tystiolaeth ffals.
Mae’r 5 gorchymyn yma yn hyrwyddo triniaeth dda o’n cyd-ddyn.
·  Mae gorchmynion eraill i warchod yr estron (mewnfudwyr) (Ex 22:21); anogaeth i warchod hawliau’r tlawd, y gwan, y rhai o dan ormes a’r amddifad (Salm 82:3);  i ofalu am y tlawd (Lef 19:10); i roi benthyciadau heb log i’r tlawd (Ex 22:25), ac i ryddhau gweision cyflog bob 50 mlynedd  (Lef 25:39-41). Mae disgwyl gofalaeth dda o’r byd a’r amgylchfyd.**
· Nid yw Duw yn dangos ffafriaeth felly dylai pobl ddilyn ei esiampl wrth drin pawb yn gyfartal (Act 10:34). Ni ddylai Cristnogion wahaniaethu ar sail hil, rhyw, diwylliant neu safle cymdeithasol . Rydym i fod yn garedig i bawb (Luc 6:35-36). 
· Ar un wedd gellid dadlau nad oes gan Gristion hawliau ei hun oherwydd ei fod wedi rhoi ei fywyd i Grist. Crist felly sydd  ‘biau’r’ crediniwr (1 Cor 6:19-20).  
Testunau Trafod
a) Pa hawliau dynol yw’r pwysicaf? Pam?

b) A ddylid cael Datganiad o Gyfrifoldebau gan y Cenhedloedd Unedig? Beth fyddai’r cynnwys?
c) Sut byddai pwyslais ar gyfrifoldebau yn hytrach na hawliau yn newid ein ffordd o fyw?

Hawliau Dynol


Braslun o’r safbwynt Cristnogol




















Noddwyd gan Ebeneser, Caerdydd (Cynllun Agape)

Ceir atodiad yn cynnwys Datganiad y Cenhedloedd Unedig ar Hawliau Dynol.* 
         

